
Òlga Kùklińskô Klasa III-IV spòdleczny szkòłë 
(2 ùczbòwé gòdzënë)

Dzél 6. Jigrzan 
Czas jigrów!

Czedë lëdzóm je kòmùdno, zëmòwé dnie są krot-
szé, a wieczorë dłudżé, tej nôlepi je nalezc so jaczé 
jigrë. Mòżeta nie dac wiarë, le na Kaszëbach mómë 
òd tegò specjalnégò dëcha. Rozmieje òn rozbawic 
lëdzy i òb lato, i òb zëmã. Pò prôwdze do tegò òn òstôł 
stwòrzony. Przódë lëdze wiedzelë, że dobrô mùzyka 
i  tuńce mògą rozgònic wszëtczé złé mëslë i pòtikelë 
sã baro czãsto na rozmajitëch tuńcach i  zabawach. 
Gromicznik to je czas farwnëch balów maszkarów, 
rozegracjów przë wiesołi mùzyce, tak tej rôczimë 
wszëtczich na bal z Jigrzanã!

G rétka sedza ze starką przë stole w jizbie i wëcynała 
farwné lëstczi i piórka z papioru. Na stole widzec 
bëło fùl rozmajitëch blewiązków, nitków a sztëcz-

ków materiału. Starka szëła, a môłô Grétka cëchùtkò so 
spiéwa pòd nosã: „Pòj le, dzéwczã, do tuńca…”.
- Co të tak cenkò spiéwôsz, Grétkò? Mòżesz kąsk głosni, 
jô rôd z tobą zaspiéwóm.
- Starkò, gwësno nie znôce ti spiéwónczi, më jã pòznelë 
w szkòle na ùczbie kaszëbsczégò.
- Jô nie znóm? Ò, të mie wierã lëchò òceniwôsz. Czedës 
jô bëła nôlepszą spiéwôczką w całi wsë. Jaczé më przódë 
mielë jigrë! Z òrkestrą, z mùzykańtama. Jô znajã wszët-
czé kaszëbsczé tuńce i jesz wiele piesniów. 
- Të bëła w jaczim tuńcowim karnie?
- Nié, le w  młodoscë w  kòżdą sobòtã jem chòdzëła na 
tuńce, òkróm czasu Wiôldżégò Pòstu i  Adwentu. Tedë 
më młodi sedzelë doma. Całi rok më sã rozmielë bawic, 
kąsk jinaczi òb lato, përznã jinaczi w  zëmã. Móm gdzes 
schòwóné jesz czile òdjimków z  taczich tuńców. Zarô 
przëniesã, leno skùńczã tã twòjã sëkniã. Przecã të téż ji-
dzesz na swój pierszi bal maszkarów. Ach, jak jô bë tak 
chca zôs bëc taczim młodim dzewùsã!…

Starka ùcãła nitczi, ùłożëła farwną sëkniã na stole 
i wëszła na sztót z jizbë. Czej wrócëła, Grétce jaż sã òczë 
zaszklëłë, bò starka niosła w  rãkach drewnianą kastkã 
z òdjimkama. Pòmalinkù wëjãła z ni czôrnô-biôłé zdjãca, 
na chtërnëch wëzdrzała kąsk jak môłô Grétka z  dłudżi-
ma warkòczama. 
- Zdrzë, to jem jô na mòjim pierszim balu maszkarów. 
Bëła jem tedë gòdzynką – zasmiała sã starka. – A tuwò 
jô jakno królewiónka, wierã w  trzecy klase spòdleczny 

szkòłë. Mój drëch, Môrcën, béł tedë bòsym Remùskã 
i chcôł mie wëbawic. 
- Starkò, jô bë chca wëzdrzec prawie jak të w ti snôżi sëk-
ni ze złotima piórkama – rzekła zaczarzónô òdjimkama 
Grétka. Taczich skarbów òna ni mia ju dôwno widzóné.
- Tã sëkniã zrobiła dlô mie mòja mëmka z gãsëch piór-
ków pòfarwòwónëch na złoto. 
- Mòże nama téż dô sã cos pòsobnégò zrobic do witra? – 
spita z nôdzeją Grétka. 
- Jo, to sã dô – rzekła starka, a  za sztót jesz doda: – Ta-
czich jigrów jak przódë, terô ju ni ma. Wejle, tu jesmë na 
pierszich tuńcach razã z twòjim starkã. Jaczi jô mia tedë 
pëszné bótë do tuńca. Całą noc më sã bawilë przë głosny 
mùzyce, a kòżdi béł wiesołi jak Jigrzan. W jigrach prawie 
je chwat i zdrowié – smiała sã starka.
- Jô téż chcã sã bawic witro na balu jak nen Jigrzan, leno 
chtëż to za jeden? Jaczi superbòhater?
- Nié, Jigrzan to je taczi wiesołi kaszëbsczi dëch, roz-
skacywôcz rozmajitëch ùcechów, tuńców i  rozegra-
cjów. Mùszisz wiedzec, że piérwi lëdze bawilë sã przë 
ògniszczach, tańcowelë i spiéwelë w gajach, na ùrzmach, 
w  nôkrotszą, czerwińcową noc w  rokù pôlëlë sobòtczi, 
a leno tedë zakwitôł kwiat parpacë. Jigrzan pilowôł, żebë 
lëdze ti nocë bëlë baro redosny. 
- Më mómë leno klasowi bal maszkarów, nie je to mòże 
sobòtka, le téż mòżemë sã fejn bawic, tańcowac i  spie-
wac, prôwda, starkò?
- Jo, Jigrzan na gwës mdze miôł ò to starã. Leno nôprzód 
mùszimë zrëchtowac twòje ruchna. Kògùm të dzeckò, 
w  kùńcu mia bëc: królewiónką czë gąską, bò mie to sã 
wszëtkò ju pòmachtało – rzekła szpòrtowno białka. 
- Aj, starkò, gwësno, że królewiónką! Jô nie wiém, czë do 
witra strzimóm w  ùbëtkù, czej so pòmëszlã ò tëch roz-
majitëch tuńcach i  kònkùrsach. Mòże nawetka òstónã 
królewną balu? – ceszëła sã głosno Grétka i  farwòwała 
dali złoté piórka na swòją zaczarzoną sëkniã, a starka nó-
cëła: Pòj le, dzéwczã, do tuńca…

KLASA III-IV SPÒDLECZNY SZKÒŁË

Céle ùczbë:
•	 wprowadzenié / przëbôczenié słowiznë sparłãczony 
z kalãdarzã i kaszëbsczima òbrzãdama,

•	 wprowadzenié pòwiôstczi ò Jigrzanie,
•	 bògacenié i rozwijanié słowiznë sparłãczony z jigra-
ma, rozegracjama, 

•	 rozwijanié ùmiejãtnoscë czëtaniô tekstu ze zrozmienim,
•	 rozwijanié jãzëkòwëch, plasticznëch i  mùzycznëch 
ùmiejãtnosców; 

Metodë robòtë
kôrbiónka i  zadôwanié pëtaniów, robòta z  tekstã, pla-
sticznô robòta, tańcowanié
Fòrmë robòtë  
indiwidualnô, z całą klasą, ze szkólnym
Didakticzné materiałë
kalãdôrz, tôfla, tekst òpòwiôdaniô Czas jigrów, kôrtczi 
A4, krédczi, mazaczi, rozmajité karnawałowé òzdobë 
np. balónë a farwné lińcuchë, farbë do malowaniô skar-
ni, mùltimedialnô tôfla z dostãpã do internetu, kómpùter 
z głosnikama

CYG ÙCZBË

1. Na pòczątkù zajãców szkólny pitô ùczniów, jaczi 
mómë terô cząd rokù i miesąc (zëma, gromicznik). 
czë je w  tim czasu cos nadzwëkòwnégò? (Je to 
czas jigrów, rozegracjów, balów, karnawałowi czas, 
czas zôpùstów). 
Bôczënk: wôrt terô zazdrzec ze szkòlôkama 
w  kalãdôrz i  przëbaczëc jima nôwôżniészé swiãta 
i  òbrzãdowé cządë rokù, na przikłôd: Nowi Rok, 
zôpùstë, Wiôldżi Pòst, Jastrë, sobòtka, òżniwinë, 
Dzéń zôdëszny, Adwent, gòdë. mòżna spëtac, jaczi 
czas ùczniowie nôbarżi lubią w całim kalãdôrzowim 
rokù i dlôcze. 

2. Szkólny zapisëje na tôflë i dolmaczi temat dzysdnio-
wi ùczbë: Czas jigrów! Rëchtëjemë sã na bal! Prosy 
szkòłowników, żebë pòmëslelë, co sã jima parłãczi 
ze słowã JigRË, zapisëje słowò na westrzódkù 
tôflë i rôczi chãtnëch ùczniów do zapisaniô swòjich 
ùdbów wkół tegò słowa. Pò krótczi kôrbiónce, zapi-
sanim skòjarzeniów i sprôwdzenim pisënkù na tôflë, 
szkólny prosy ùczniów ò przepisanié tëch wërazów 
do zesziwków.

                        TUŃCE

MÙZYKA           JigRË      G RË i zabawë
                      REDOSC

3. Pò wëkònanim notatczi ze skòjarzeniama szkól-
ny rozdôwô ùcznióm tekst pòwiôstczi Czas jigrów 
i  czëtô gò głosno, a  w  tim czasu ùczniowie mają 
pòdsztrichnąc nieznóné jima słowa. Pò przeczëtanim 
szkólny tłómaczi a  òpisëje szkòlôkóm słowa, jaczé 
òstałë przez nich pòdsztrichniãté.

4. Szkólny kôrbi z  ùczniama ò pòwiôstce i  zadôwô 
pëtania:
•	 chto je bòhaterã pòwiôstczi (grétka i ji starka)?
•	 co robią pòstace? (gôdają, szëją, spiéwają, 

wspòminają, rëchtëją ruchna na bal maszkarów)?
•	 Ò jaczim kaszëbsczim dëchù je gôdka w teksce 

pòwiôstczi (Jigrzan)?
•	 W jaczich zachòwaniach / dzejaniach mòże 

pòznac, że je òn midzë lëdzama? (chãc do za-
bawë, tuńców, spiéwów, rozegracjów, redowa-
niô sã)?

5. Szkólny prosy szkòłowników, żebë zabédowalë, 
jak mòże, wedle nich, wëzdrzec Jigrzan – wieso-
łi, kaszëbsczi dëch rozmajitëch jigrów (np. farwnô, 
pòcesznô i ùsmiechniãtô pòstac – wszëtczé ùdbë 
ùczniów szkólny zapisëje na tôflë) i nacéchòwanié 
jegò pòrtretu na kôrtkach fòrmatu A4. Te malënczi 
mòżna wëzwëskac pózni do przëòzdobieniô salë 
na klasowi bal (na przikłôd pòd hasłã: „Jigrzan rôczi 
na bal!”).

Òdj. Ò. kùklińskô. 
Aùtorką prôcë je Łucjô Sedleckô 

(pòl. Siedlecka).

KLASA III-IV SPÒDLECZNY SZKÒŁË

6. czedë ùczniowie céchùją malënczi, szkólny mòże 
z nima kôrbic ò balu maszkarów:
•	 za kògò mòżna sã przezebléc na taczi bal (za 

królewiónkã, gòdzynkã, kòzã, pòstac z  bôjków, 
filmów, ksążków itd.)?

•	 Jaczé jigrë mòżna przërëchtowac przë mùzyce 
(tuńce z balónama, z kùrzima jôjkama na łëżkach, 
w pôrach na wëznaczonym placu np. na gazéce)?

•	 Jaczé dekòracje / òzdobë mòżna wëkònac / 
przëniesc na taczé zéńdzenié (lińcuchë, farwné 
wëcynanczi, balónë, larwë)?

7. Na pòstãpny ùczbie szkòlôcë i szkólny rëchtëją sã na 
„kaszëbsczi bal”. W tim célu szkólny prosy ùczniów, 
abë wszëtcë farwno sã przezebleklë, mòżna 
pòmalowac skarnie w  kaszëbsczé farwë / wzorë, 
wëkònac òzdobë do salë, ò jaczich bëła gôdka rëchli. 
Wôrt bëłobë téż zrobic lëstã kònkùrsów i  jigrów, ja-
czé bë miałë sã òdbëwac i wëznaczëc òsobë do jich 
przëszëkòwaniô. 
Propòzycjô kònkùrsów: tuńc na sztëczkù gazétë, 
tuńc z  kùrzim jôjkã na łëżce (nôlepi ùgòtowónym 
na cwiardo), tuńce z  chùtczima zmianama ritmù 
mùzyczi, wëbiér króla i królewiónczi balu. 

8. Przed klasowim „kaszëbsczim balã” wôrt bëłobë 
zrëchtowac téż kaszëbską lëstã ùlubionëch hitów 
do tuńca – mòże to bëc domôcô prôca dlô chãtnëch 
ùczniów. Dobrze bëłobë, żebë szkólny téż miôł taką 
lëstã na klasowim kómpùtrze abò platce.

9. Szkólny mòże téż ùczniom rzec czile słów ò kònkùrsu 
„złoti Jigrzan” òrganizowónym bez karno Sztudérów 
Pòmòraniô. W internece mòżna òbzerac krótczé fil-
miczi z  kaszëbsczim dubbingã, chtërne pòwstałë 
prawie na nen kònkùrs. Je to cekawô ùdba na zajãca 
dlô starszich ùczniów. 

10. Dodôwkòwim atutã zajãców mògłabë bëc ùczba 
kaszëbsczich tuńców np. dzëka, marëszczi, naszi 
nënczi abò kòsédra. Jeżlë szkólny nie rozmieje tań-
cowac, tej wôrt rôczëc instruktora z lëdowégò karna 
w swòjim òkòlim.

Bal maszkarów w Łubnie. Òdj. Ò. kùklińskô.

Òlga Kùklińskô
mieszkô w Jezerzim (gm. kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Céle ùczbë:
• bògacenié i rozwijanié słowiznë sparłãczony z mòrzã,
• czwiczenié słëchaniô i czëtaniô ze zrozmienim,
• rozwijanié plasticznëch ùmiejãtnosców,
• pòznôwanié nordowëch kaszëb,
• rozwijanié ùmiejãtnoscë wespółrobòtë w karnie;

Metodë robòtë
wëzgódczi, metodë aktiwizëjącé
Fòrmë robòtë 
indiwidualnô, w pôrach, z całim karnã
Didakticzné materiałë
kómpùter z dostãpã do internetu, trzë kastczi (jedna z lëstã, 
kluczã, òdjimkama / òbrôzkama i  kôrtkama ze słowama, 
drëgô z pòstãpnym lëstã, papiorã i drewnianyma bôtama 
do malowaniô, a trzecô z bómkama np. szokòladowima 
w sztôłce złotëch dëtków), magnesë do tôflë, tôfla, kréd-
czi, farbczi, pãzle, statk do wòdë, kôrta Pùcczi Hôwindżi 
(w atlasach abò wëswietlónô z kómpùtra), môłé bùdle, 
kùwerta z lëstã, kôrtczi ze znankòwnikama.

CYG ÙCZBË 

1. Szkólny witô ùczniów i gôdô, że ùczba rozpòcznie sã 
òd mùzyczi. Włącziwô spiéwkã „mòrskô bùrza” karna 
FUcUS z  platczi abò na platfòrmie YouTube. Rôczi 
szkòlôków do słëchaniô, pòstãpno pitô jich, co sã 
jima widzało (krôjmalënczi, ritm, słowa) i z czim zrze-
szonô je ta spiéwka (ze sztormã, z mòrzã). 

2. Szkólny gôdô, że w salë mòżna nalezc kastkã, chtërnã 
òb czas bùrzë zgùbił òkrãt i  rôczi szkòłowników 
do szëkaniô kastczi (ji môl nôleżi dopasowac do 
mòżlëwòtów i  bezpiekù ùczniów). czej ùczniowie 
nalézą kastkã, tej jã òdmikają – we westrzódkù są 
dwie kùwertë: jedna z  lëstã i  kluczã do dwiérzów, 
a drëgô z òbrôzkama abò òdjimkama i słowama (na 
ti kùwerce je napisóné: WSkÔzË. Szkólny gôdô, że 
lëst je instrukcją tegò, co dzysô bãdą robilë, a klucza 
ùżëją, czej zrobią zadanié. 

3. Szkólny wëbiérô jednégò chãtnégò ùcznia, chtëren 
czëtô głosno lëst z kastczi: 

Dzecë z Kaszëb,
jô jem znóny pirat znad Bôłtu. Jak jô béł młodi, to jô 
miôł wiele dëtków zrabòwónëch na mòrzu. Jô je gdzes 
schòwôł, leno jô zabôcził, gdze to bëło, bò jô jem ju baro 
stôri. Jô czuł, że dzecë, co sã ùczą kaszëbsczégò, są 
baro ùczałé i mądré, to wa na gwës nalézeta mój skôrb. 
Jô móm dlô waju wskôzë, z tegò co jô pamiãtóm. Ahòj!

Bôczënk: szkólny mòże zapisac na pòczątkù lëstu „Dze-
cë z kartuz / Bëtowa / Lãbòrga” itd. miast „z kaszëb”, bò 
tedë lëst brzëmi mni òglowò.
4. Jeden wëbróny przez szkólnégò ùczéń òdmikô 

kùwertã z  nôdpisã WSkÔzË i  głosno czëtô zada-
nié: Pòłączë słowa z òbrôzkama. Wôżné, bë kôrtczi 
ze słowama i òbrôzczi (abò òdjimczi) bëłë wiãkszé, 
cobë mòżna bëło przëpiąc je na tôflë i  bë wszët-
cë szkòlôcë bëlno je widzelë. Ùczniowie z  pòmòcą 
szkólnégò dopasowùją wërazë do òbrôzków i  łączą 
je na tôflë za pòmòcą magnesów.
Słowa na kôrtkach: sztrąd, kôrta, skôrb, Bôłt, cze-
rënk, wanoga, merk, kasta, bôt, kùter, òkrãt, wała, 
czer, bliza, żeglôrz, hôwinga.

5. Pò bëlnym wëkònanim zadania, ùczniowie głosno 
pòwtôrzają słowa za szkólnym, bë czwiczëc wëmòwã, 
a pòstãpno bierzą klucz z kùwertë i pòspólno szukają, 
do jaczich dwiérzów w salë mòże òn pasowac (nôlepi 
jedny szuflôdë abò szafczi). czej nalézą i òdemkną 
ne dwiérze, tej ùzdrzą schòwóną tam drëgą kastkã, 
a w ni papiór, drewniané òkrãtë (wôżné je, cobë bëło 
jich tak wiele, jak ùczniów) i  pòstãpny lëst pirata. 
chãtny szkòłownik czëtô głosno lëst: 

Jô zgùbił gdzes swòjã kôrtã ze szlachã do skarbù. 
Pòmóżta mie i namalujta kôrtã Pùcczi Hôwindżi. Wezta 
téż mòje òkrãtë i piãkno pòmalujta mòjã piracką flotã. 

Ahòj!

6. Szkòlôcë wëcygają z taszów abò szafków swòje farbczi, 
pãzle a statczi do wòdë i zaczinają malowac kôrtë – je to 
zadanié do wëkònaniô w pôrach. czej skùńczą malo-
wanié kôrtów, szkólny dôwô kòżdémù ùczniowi jeden 
drewniany òkrãt do pòmalowaniô farbkama. W mi-
dzëczasu wôrt włączëc spiéwkã „mòrskô bùrza” i  jin-
szé kaszëbsczé spiéwczi sparłãczoné z tematã Bôłtu. 
Bôczënk: szkólny rozdôwô ùcznióm atlasë z kôrtą 
Pùcczi Hôwindżi abò pòkazywô jima kôrtã, jakô je 
wëswietliwónô z kómpùtra.

7. Pò skùńczenim malowaniô òkrãtów, nastãpùje czas na 
prezentacjã kôrtów. Szkólny rôczi kòżdą pôrã, bë za-
prezentowała swòjã kôrtã przed resztą klasë i krótkò 
òpòwiedza, co na ni je i jak mòżna dobëc skôrb. 

8. Szkólny dôwô ùcznióm pùsté bùdle (leno bez nôdpi-
sów i etiketków), a szkòlôcë wkłôdają do nich swòje 
zrolowóné kôrtë i  stôwiają na klasowi szafce, gdze 
leżi kùwerta ze slédnym lëstã i zadanim òd pirata (na 
kùwerce je nôdpis: NA kÙNc).

9. Wëbróny przez szkólnégò ùczéń bierze kùwertã 
z szafczi, wëcygô lëst i czëtô gò głosno:

Ana Swistun Klasa III spòdleczny szkòłë 
(2 ùczbòwé gòdzënë)

Wanoga pò piracczi skôrb

KLASA III-IV SPÒDLECZNY SZKÒŁË



NAJÔ ÙCZBA, NUMER 2 (154), DODÔWK DO „PÒMERANII” V

Ahòj! Baro dobré kôrtë, terô na gwës nalézeta mój skôrb. 
Ale przed wama jesz slédné zadanié...

Sparłãczta pòznóné dzysô jistniczi ze znankòwnikama. 
Tedë ju bãdze czekôł wasz skôrb!

10. Szkólny tłómaczi ùcznióm, co to są jistniczi 
i  znankòwniczi, a pòstãpno pòkazëje szkòłownikóm 
tôflã, na jaczi wcyg przëpiãté są òbrôzczi i  słowa. 
Bierze z  biórka przërëchtowóné kôrtczi (wiôlgòscë 
tëch, jaczé ju są na tôflë) ze znankòwnikama. Razã 
z całą klasą dopasowùje pòstãpné znankòwniczi do 
òbrôzków i za kòżdim razã rôczi jinégò ùcznia do do-
czepieniô kôrtczi magnesã do tôflë.
znankòwniczi na kôrtkach: stôrô, nordowi, czerwòny, 
krëjamnô, rëbacczi, piracczi, wiôlgô, òkrãtowi, wëso-
kô, dzyrsczi, mòrskô, czekawô, môłi, wiôldżi, daleczi, 
snôżi. 
Bôczënk: szkólny mònitorëje, czë znankòwnik je 
przëpiãti przed pasownym jistnikã, a  téż dôwô 
bôczenié na kùnôszczi znankòwników chłopsczégò 
i białgòwsczégò ôrtu. W taczi spòsób mòże naùczëc 
gramaticzny reglë. 

11. Pò przëpiãcym wszëtczich znankòwników do jistni-
ków na tôflë szkólny czëtô głosno wszëtczé nazwë, 

Ana Swistun
mieszkô w  Rédze i  tam téż ùczi kaszëbsczégò 
jãzëka w spòdleczny szkòle (w karnach klas i-iii).

Gdze je mój skôrb?

a ùczniowie pòwtôrzają za nim, bë wcyg czwiczëc 
wëmòwã: stôrô kôrta, nordowi czerënk, czerwòny 
bôt, krëjamnô kasta, rëbacczi merk, piracczi skôrb, 
wiôlgô hôwinga, òkrãtowi czer, wësokô bliza, dzyr-
sczi żeglôrz, mòrskô wała, czekawô wanoga, môłi 
kùter, wiôldżi òkrãt, daleczi sztrąd, snôżi Bôłt.
Bôczënk: niechtërné znankòwniczi pasëją do roz-
majitëch jistników.

12. Szkólny gôdô, że przed ùczbą pirat zdradzył mù, 
gdze je skôrb i  rôczi ùczniów do szëkaniô slédny 
kastczi. Naprowôdzô ùczniów do ti kastczi hasła-
ma „zëmno – cepło – gorąco”, czej szkòlôcë sprôw-
dzają rozmajité môle w salë. Jak szkòłownicë na-
lézą kastkã, tej jã òdmikają, a są w ni bómczi – pi-
racczé dukatë. Na kùńc wszëtcë dostôwają skôrb, 
jaczi nalezlë – szkólny rozdôwô bómczi szkòlôkóm.

13. Na òddzãkòwanié ùczniowie mògą zjesc miodné, 
a  miast „Do ùzdrzeniô” gôdają dzysô szkólnémù 
„Ahòj”. 

KLASA III-IV SPÒDLECZNY SZKÒŁË

Òbrôzk wëkònóny w canvie przez aùtorkã scenarnika.

Aleksandra 
Dzãcelskô-Jasnoch

Gmina Gniewino

ݲ  Sztrąd nad Żarnowsczim Jezorã 
w Nôdolim. 

ݲ  Widokòwô wieża w kómpleksu 
„kaszëbsczé Òkò” w gniewinie.

ÒDJIMKÒWI NÓRCËK

Violetta 
Słomińskô-Bławat

Stolemë

Jigra je przërëchtowónô z  mëslą ò ùczniach klas iii-V 
spòdleczny szkòłë. Przërëchtowanim do jigrë je pòznanié 
legendë Janusza mamelsczégò ò biôtce człowieka ze 
stolemama (Dodôwk). Wôrt wëzwëskac jã na ùczbie, 
jakô pòprzédzô jigrã, bë ùczniowie bëlno pòznelë znan-
czi stolemów.
W jigrã graje sã bùten, na betonowim abò pòlbrukòwim 

placu. Szkólny dzeli ùczniów na dwa karna, a  kòżdé 
karno wëbiérô swòjégò przédnika a  dwùch arbitrów 
(sãdzów). kòżdé karno dostôwô òd szkólnégò sztëczk 
biôłi krédë, jaką malëje sztôłt wiôldżich pòstaców (sto-
lemów) – wësoczich na 3 métrë, a szeroczich na 1 méter. 
We westrzódkù céchùnków szkòłownicë zapisëją lëcz-
bë, jaczé òdpòwiôdają pùnktóm za „trafienié” stolema: 
5 – na głowach, 4 – na piersach, 3 – na nogach, a 2 – na 
rãkach. Arbitrowie céchùją krédą na zemi tôbelkã na 
pùnktë dlô swòjégò karna: 

DZÉL CAŁA JAK WIELE 
RAZY? PÙNKTË RAZÃ

głowa
piersë
nodżi
rãce

Szkólny rôczi wszëtczich, bë ùstawilë sã w rédze przed 
swòjim „stolemã” w  òdległoscë 1,5 métra òd céchùnkù. 
Ùczniowie bãdą w  jigrze òdgrëwac rolã młodégò rëbôka 
z legendë i bãdą cëskac baszkama w stolemë. kòl pierszégò 
ùcznia w rédze szkólny ùstôwiô kòsz z baszkama – mdą słu-
żëłë za „kamë”, jaczima biôtkòwałë sã stolemë. Jigra zaczi-
nô sã pò słowie szkólnégò „Start”. Pierszi szkòlôk w kòżdi 
rédze bierze jednã baszkã i cëskô w stolema, a pòstãpno 
jidze na kùńc rédżi. Jigra dérëje tak długò, jaż skùńczą sã 
baszczi w kòszach. Òb czas jigrë przédnicë karnów pilëją 
pòrządkù cëskaniô, a  arbitrowie rechùją pùnktë. Dobiwô 
karno, jaczé mô nôwiãcy pùnktów. Pò zakùńczenim jigrë 
ùczniowie wrôcają ze szkólnym do klasë. 

ÒDJIMKÒWI NÓRCËK /
ÙDBA NA ÙCZBÃ

Violetta Słomińskô-Bławat
pòchòdzy z  Bëdgòszczë, òd 1998 r. mieszkô 
w kôrsënie, skądka są ji starkòwie. Rodną mòwą 
zainteresowała sã dzãka prof. Édwardowi Bréze 
òb czas sztudérowaniô pòlonisticzi. Skùńczëła 
sztudérowac naùczanié kaszëbsczégò jãzëka na 
gduńsczim Ùniwersytece, co na nowò rozbùdzëło 
ji zainteresowanié kaszëbizną.

ݲ  chëcz w gbùrsczi i Rëbacczi 
zôgrodze w Nôdolim.  
W skansenie òdbiwają sã 
rozmajité rozegracje m.jin. 
krancbal.

Aleksandra Dzãcelskô-Jasnoch 
szkólnô kaszëbsczégò i anielsczégò 
jãzëka w czersczich szkòłach. We-
spółrobi w  redakcji cządnika „Po-
merania”. Nôleżniczka kaszëbskò-
Pòmòrsczégò zrzeszeniô.

Dodôwk

STOLEMË

zanim człowiek zapanowôł nad kaszëbama, żëłë tam stolemë. Wëzdrzałë tak samò jak lëdze, ale bëłë pôrã razy 
wiãkszé òd nich. miałë téż stolemną mòc. Drzewa wëriwałë z kòrzeniama, jak bë to bëłë stebła trôwë. cëskałë wiôl-
dżima kamieniszczama jak zôrnama grochù. Jednym słowã stolemë to bëłë wiôlgòsze. Temù téż lëdze sã jich bòjelë, 
zlôżelë jima z drodżi i chòwelë sã przed nima. Stolemë równak miałë tã swiądã, że jich bëło wiedno mni, a lëdzy corôz 
to wiãcy.
Jednégò dnia dwa stolemë leżałë na sztrądze i òdpòcziwałë w céni drzéwiãtów. Rozprôwiałë ò tim i ò nym, i tak pòmału 

jich gôdka zeszła na lëdzy.
 ͳ Jich je corôz wiãcy – rzekł starszi.
 ͳ Spùszczają drzewa w lasach i zakłôdają pòla – dodôł ten młodszi.
 ͳ Łapią rëbë w jezorach, zabiérają nama grzëbë i òrzechë.
 ͳ Bùdëją nowé chëcze i nowé wse.
 ͳ Do paróna! Lëchò z nama!
 ͳ Nie je dobrze!
i tak òd słowa do słowa ùradzëlë, że mùszi lëdzy wëniszczëc. Nôprzód, żebë nabrac mòcë, zdrzémnãlë sã përznã.
całą tã gôdkã czuł młodi, mądri rëbôk. Wërzasł sã mòcno, ale miôł głowã na karkù. cëchò wëlôzł na chójkã i cësnął 

baszką w nos starszégò stolema. Ten zarô sã pòderwôł i gôdô do młodégò:
 ͳ Të! Le mie tu spòkójno! Bò jô ce zarô!
 ͳ cëż të chcesz? Jô doch nick nie zrobił – tłómacził sã młodi.
 ͳ Spróbùj le jesz rôz, a jô cë pòkôżã...!
czej òni nazôd ùsnãlë, rëbôk zôs cësnął baszką, ale tim razã w nos drëdżégò stolema. Terô ten, chòc béł młod-

szi, rozgòrził sã na stôrégò, leno wnetka sã ùspòkòjił. za chwilã rëbôk cësnął w starszégò, pózni jesz rôz w młodégò 
i cëskôł tak długò, jaż òni sã òstro pòszkalowelë. Szkalinga chùtkò sã zamieniła w bijatëkã.
Nie bëła to zwëczajnô biôtka. Starszi nie chcôł pòzwòlëc, żebë dobéł na nim jaczis szcząker. młodémù ju zbrzëdło 

słëchanié starszégò i  terô chcôł pòkazac, chto tu je mòcniészi. Òd szãtoleniégò chùtkò przeszlë do wôlaniégò 
w piôskù, a pózni do biôtczi na piãscë. Pòtemù zaczãlë wërëwac drzéwiãta i wëwijac nima jak pôłkama. grëbé pnie 
pãkałë jak sztrëchólce. A òni brelë wiedno nowé, jaż wkół zrobiło sã pùsto.
młodi rëbôk szczestlëwie zdążił zlezc ze swòji chójczi i  ùcec dodóm. z daleka przëzérôł sã ti straszny bitwie 

i zastanôwiôł sã, czë òn dobrze zrobił. Stolemë biôtkòwałë sã dali. Przëszedł wieczór, zrobiło sã cemno, a biôtka nie 
ùstôwa. mòże noc bë jã zakùńcza, ale razã z nią przëszedł grzëmòt. Łiskawicë jima swiécëłë, a òni nalezlë nową barń. 
Spòd kaszëbsczich piôchów wëjimelë kawałczi kamiznë i cëskelë w sebie z gòrzã. Ale mało czedë ùdało sã jima 

trafic, dlôte kamë mijałë celszcza stolemów i lecałë dali. Do dzysdnia mòże je nalezc w rozmajitëch nórtach kaszëb-
sczi zemi. Jedne leżą tak, jak spadłë: kòl drogów, na sztrądach jezór i westrzód pòlów. Drëdżé roztrzaskałë sã na 
drobné kawałuszczi i spadłë na zemiã jak semiã.
Przez dłudżé wieczi kaszëbi zbiérelë je na swòjich pòlach, ale ni ma widzec jich kùńca. Flastrowelë nima drodżi, 

stôwielë fùndamentë bùdinków i mòstë. Jich wielosc dôwô pòjãcé ò tim, jak zażartô bëła bitwa stolemów.
W kùńcu jima nie sygło mòcë i pedlë na zemiã. Leżelë tak kòle se i ni mòglë ju rëchac rãkama ani nogama. Tej 

òdezwôł sã starszi:
 ͳ Pòwiédz mie tak prôwdzëwą prôwdã, czemù të we mie cëskôł tima baszkama?
 ͳ Ùwierzë mie, chłopie, jô doch tegò nie robił – jãknął młodi.
 ͳ Jô téż w cebie nie cëskôł – sapôł starszi. – To mùszôł zrobic chtos jiny.
Tej jima cos przëszło do głowë:
 ͳ To pewno zrobił człowiek! – zawrzeszczelë resztką mòcë. Ale ni mòglë ju nick zrobic. zanim ùsnãlë na wieczi, 
stôri jesz rzekł:

 ͳ Wëzdrzi na to, że ten môłi stwór je òd nas wiele mądrzészi. Jeżlë òni wszëtcë są taczi, to ta zemia wnet bãdze 
słëcha jima.

Pò tim reszta stolemów jesz długò żëła z lëdzama w zgòdze. Nie zdrzec na to, słowa stôrégò stolema w kùńcu 
sã zjiscëłë. Dzys pò stolemach òstałë blós kamienie i òstóną jesz pewno baro długò. mòże nawetka dłëżi jak lëdze...

Janusz mamelsczi

ÙDBA NA ÙCZBÃ

